
‘A  MACCIA  RI  NUCI 

Un uomo e un albero possono rivivere i ricordi più reconditi, se sono nati e cresciuti nella stessa terra   

 
Ci vaju ogni tantu a bbirillu, 
‘n pizzuddu ‘i turrinu, 
nê funna râ ciana. 
Ora r’attuornu è cinu ri casi 
e prestu ‘ddiventa ‘n paisi. 
Ma iu ‘u viru ancora com’era, 
a ddì tempa : 
‘N muru a siccu  si ciuri ntâ ‘n uortu, 
cinu ‘i virdi ciantatu â  rinfusa. 
Ri latu c’èni ’na casa, 
ô cantu ‘na sterna 
e nô mienzu 
nâ maccia....BBBella !, 
‘na maccia ri nuci, 
ca inci ‘na ciusa 
e ‘ntuppa, ri sutta, la casa. 
 
Iu, a ‘bbirilla, mi pari ‘na testa, 
‘a testa ri ‘n uomminu ranni, 
bonarma, 
ca  ‘a vita ci spisi ccà ‘mmienzu. 
E gghèni ‘na testa ca penza, 
talia ‘u tiempu ca vòta, 
ca parra cô vientu, 
arragghiuna cchê lampi e cchê trona, 
ca cianci cull’accua ca ciovi 
e arriri cô suli ca spunta. 
 
Ora   
‘i pinzera ci sbuccunu ‘i fora , 
ri tànnu , com’era : 
Sunu l’aucèdda ca attuornu ci stannu, 
ri tutti ‘i culura, 
a migghiàra, ’na negghia ! 
Cu va, cu veni, cu lassa  cu pigghia, 
cu agghira 
e puoi torna  
ntô niru. 
 
Iu criru 
ca  ‘i rintra ci à ssiri ‘na scola, 
ca c’eni ‘n maistru ca  ’i ciama, 
‘i cunta e ci ansigna a cuntari, 
e ‘n’arcuèstra ‘i cumanna a cantari 
e ‘i ‘mmutta e i manna a ‘bbulari, 
‘i ‘mmasuna nê nira a cuvari 
e i figghi ci addiva 
e ci civa. 

Iu, 
cuannu ci vaju circannu la paci, 
all’ùm’ra sieru, 
‘n terra m’assittu 
o ô zuccu m’appuoju, 
e jàutu taliannu, 
‘n tra ‘i rami  
‘u pinzieru m’abbola : 
- Ah....putissi cògghiri ‘i nuci 
ri chista maccia 
ppi sumenza r’amuri nô cori 
ri chiddu ca ‘n juornu, 
sutta  stu cielu, 
nti chista terra, ‘a ciantàu.- 
E ora, 
accianannu ciù supra nê rami 
nâ mamoria ciù annìntra ci trasu  
e mi ni lori   
e ppâ spranza attientu e sientu 
accurata ‘na vuci 
ca scurri 
‘n gloria ô Patri ‘u santu rusariu 
e ‘u ciciulìu  
ca â litania  ô viersu rispunni 
e finisci  
cô signu râ cruci. 
 
E puoi viru, nâ casabbitari, 
â sira ca scura, 
‘ddumata ‘na luci 
e sientu 
lientu  
nu scrusciu ri  passi, 
ca  ô liettu cunnuci 
e ‘na scarpa ca cari 
e l’autra , 
aruci, 
ô cantu s’appoja. 
 
All’ûtimu viru 
‘n tascu 
ô capizzali pusatu 
e ‘n’um’ra ranni nô muru, 
abbuccata, 
ca stuta, 
cu ‘n çiusciu, 
‘u lumi a pitroliu. 
 

 


